
2023 წლის საუკეთესო პრაქტიკის პროგრამაში მონაწილეობაზე
ქალაქ ქუთაისის მუნიციპალიტეტი

1. პრაქტიკის/ინიციატივის სათაური: 
იუნესკოს შემოქმედებითი ქალაქების ქსელის წევრი ქალაქი ლიტერატურის მიმართულებით.

2. თემატიკა:  
საერთაშორისო დონორებთან თანამშრომლობა და განვითარების პროექტებისთვის საერთაშორისო დაფინანსების მოძიების წარმატებული გამოცდილება;

3. პრაქტიკის/ინიციატივის ავტორი/ინიციატორი: 
ქალაქ ქუთაისის მუნიციპალიტეტის მერია, ა(ა)იპ კულტურულ, საგანმანათლებლო, სახელოვნებო დაწესებულებათა გაერთიანება, საერთაშორისო ფონდი ,,კეტტარი“.

4. მუნიციპალიტეტის ზოგადი მონაცემები: 
ქუთაისი - თვითმმართველი ქალაქი (მუნიციპალიტეტი) საქართველოში, იმერეთის მხარის ადმინისტრაციული ცენტრი, სიდიდით მეოთხე ქალაქი საქართველოში, საქართველოს სამეფოს ისტორიული დედაქალაქი, მდებარეობს მდინარე რიონზე, ფართობი 70 კვ.კმ. მოსახლეობა 130 400 ადამიანი (2023). ქუთაისი ითვლის არსებობის 3500 წლიან ისტორიას და მსოფლიოს უძველესი ევროპული ქალაქების ხუთეულში შედის. ქუთაისის ძველი სახელებია: აია, ქუთაია, ქუთათისიუმი. ქუთაისი საუკუნეების განმავლობაში, VIII-დან XIX საუკუნემდე, დასავლეთ ქართული სახელმწიფოს ცენტრი იყო. ქუთაისის და მისი შემოგარენის მთავარი ღირსშესანიშნაობანია: ბაგრატის ტაძარი, გელათის მონასტერი, გეგუთის სასახლე, სათაფლიის მღვიმური ნაკრძალი, ბალნეოლოგიური კურორტი წყალტუბო. 
ქუთაისი მნიშვნელოვანი სამრეწველო და კულტურული ქალაქია და ასრულებს განათლების, კულტურის, ტურიზმის, ლოჯისტიკის, ვაჭრობა - მომსახურების და ჯანდაცვის ჰაბის ფუნქციას იმერეთის რეგიონში. ქუთაისის საერთაშორისო აეროპორტი და ქუთაისის საერთაშორისო უნივერსიტეტი აძლიერებენ ქალაქის სტრატეგიულ მიმზიდველობას. მიუხედავად იმისა, რომ ქუთაისი ეთნიკურად ყველაზე ქართული ქალაქია, ქალაქს გააჩნდა და გააჩნია უდიდესი მიმღებლობა სხვადასხვა ეროვნებების მიმართ, რომლებიც თავიანთი მოღვაწეობით ავითარებდნენ ქალაქს და საქვეყნოდ უვრცელებდნენ სახელს სოციალურ-ეკონომიკური, საგანმანათლებლო და კულტურული მიმართულებით.

5. მუნიციპალიტეტის მახასიათებლები: 

· შიდა ფაქტორები:
ქალაქ ქუთაისის მუნიციპალიტეტის მერიის საქმიანობაზე პოზიტიურ გავლენას ახდენს შემდეგი ფაქტორები: ადგილობრივი მენეჯმენტის და მაღალკვალიფიციური საჯარო მოხელეების მრავალწლიანი გამოცდილება, ადგილობრივ სამოქალაქო საზოგადოებასა და საერთაშორისო დონორ ორგანიზაციებთან მჭიდრო თანამშრომლობა, ადგილობრივ თვითმმართველობაში მოქმედი სხვადასხვა საკონსულტაციო (მრჩეველთა) საბჭოები, მოქმედი მუნიციპალური სერვისები და სხვა.
· გარე ფაქტორები:
ქალაქ ქუთაისის მუნიციპალიტეტი, როგორც იმერეთის რეგიონის ადმინისტრაციული ცენტრი, გარშემორტყმულია სხვადასხვა ზომის 11 მუნიციპალიტეტით და უზრუნველყოფს მათ სხვადასხვა ეკონომიკური, კულტურული, სოციალური, ჯანდაცვის და სხვ. სერვისებით. ქალაქს გააჩნია ძლიერი უმაღლესი განათლების კერა სამი უნივერსიტეტით. ასევე კულტურულ-საგანმანათლებლო და საბიბლიოთეკო ფართო ქსელის არსებობა ხელს უწყობს საზოგადოების სწრაფვას კულტურული და ზნეობრივი განვითარებისაკენ. ისტორიის კვალდაკვალ შექმნილი არქიტექტურული მემკვიდრეობა მეტად თვალსაჩინოს ხდის ქალაქის ეკონომიკურ და ტურისტულ პოტენციალს. ამავდროულად გეოგრაფიულად ქალაქი ახლოს იმყოფება შავი ზღვის აღმოსავლეთ სანაპიროს ისეთ მნიშვნელოვან საპორტო ქალაქებთან, როგორიცაა ფოთი და ბათუმი. ორივე ამ პუნქტთან ქუთაისს აქვს პირდაპირი სარკინიგზო და საავტომობილო კავშირი. მანძილი რკინიგზით ბათუმამდე შეადგენს 139 კმ-ს, ხოლო ფოთამდე 103 კმ-ს, რკინიგზის ცენტრალურ მაგისტრალამდე 10კმ-ს, ქუთაისის საერთაშორისო აეროპორტამდე 15კმ-ს, ხოლო საქართველოს დედაქალაქამდე 225 კმ-ს. 

6. პრაქტიკის/ინიციატივის მოკლე აღწერა: 
 
· გამოწვევა 

საქართველოს უახლოესი წარსულის გათვალისწინებით, ძალიან რთულად წარმოსადგენი გახლდათ საერთაშორისო აღიარებების მიღწევის მიზნით მასშტაბური ღონისძიებების განხორციელება. დამოუკიდებლობის მოპოვების შემდეგ მრავალწლიანი პოლიტიკურ-ეკონომიკური დეფიციტის ფონზე ვერ ხერხდებოდა სათანადოდ კულტურულ-ლიტერატურული სფეროს სწრაფი და ეფექტური განვითარება. მცირე ფინანსური რესურსების ფონზე ქუთაისის თვითმმართელობა ყოველწლიურად მზარდი თანხებით ცდილობდა კულტურის სფეროს დაფინანსებას.  
ქუთაისი დიდი კულტურული და ლიტერატურული ტრადიციების მქონე ქალაქია, რომელმაც უამრავი გამოჩენილი მწერალი თუ პოეტი შესძინა საქართველოს. თანამედროვე საქართველოს ლიტერატურულ განვითარებაში ქუთაისის როლის და საზოგადოებრივი სტაბილურობის შენარჩუნება ნამდვილად არის გამოწვევა ჩვენი ქალაქისთვის. მნიშვნელოვანი გამოწვევაა არამხოლოდ ადგილობრივ, არამედ საერთაშორისო დონეზე, ქალაქის პოზიციონირება ლიტერატურის მიმართულებით. 
       
· წარსული გამოცდილება  

ქალაქ ქუთაისის მუნიციპალიტეტის მერია (კულტურის სამსახური) აქტიურად უჭერდა და უჭერს მხარს ქალაქში სალიტერატურო პროცესების განვითარებას. კერძოდ, მუნიციპალიტეტის ფინანსური მხარდაჭერით ფუნქციონირებს პერიოდული ბეჭდური გამოცემები: ა(ა)იპ მწერალთა, ხელოვანთა და მეცნიერთა ეროვნული აკადემიის ჟურნალი ,,უქიმერიონი“, ჟურნალები ,,მწვანეყვავილა“ ,,განთიადი“. აღნიშნული ჟურნალები ასახავენ ქუთაისში მიმდინარე ლიტერატურტულ პროცესებს, მკითხველს წარუდგენენ ქუთაისელი და იმერელი პოეტებისა და პროზაიკოსების შემოქმედებას, წარმოაჩენენ წინა თაობების ნამუშევრებს და შესაძლებლობას აძლევენ ახალ თაობას მათი სიტყვის ფართო აუდიტორიისთვის გასაცნობად. ქალაქში დაგეგმილ სახალხო ღონისძიებებში რეგულარულად ვმასპინძლობთ წიგნის სახლებსა და გამომცემლობებს მთელი საქართველოს მასშტაბით, რომლებიც წარადგენენ საკუთარ პროდუქციას საჯარო ტიპის გამოფენებზე, სადაც ადგილობრივ მოსახლეობას შესაძლებლობა აქვს გაეცნოს, დაათვალიეროს, შეიძინოს სასურველი წიგნები და ლიტერატურული ნამუშევრები. 
ევროკავშირის პრგრამის EU4Culture ფარგლებში შეიქმნა კულტურის განვითარების სტრატეგია, რომლის ერთერთი მიმართულება გახლდათ კულტურის ინტერნაციონალიზაცია და ქუთაისის საერთაშორისო კულტურულ-საგანმანათლებლო პროექტებში თანამონაწილეობის ხელშეწყობა და პოპულარიზაციის უზრუნველყოფა.

· პასუხი არსებულ გამოწვევაზე
2023 წლის ივნისში ქალაქ ქუთაისის მუნიციპალიტეტის მერიამ წარადგინა საკონკურსო განაცხადი იუნესკოს შემოქმედებითი ქალაქების ქსელში გაწევრიანების მიზნით ლიტერატურის მიმართულებით (UCCN). მსოფლიოს მასშტაბით საკონკურსო განაცხადების მიღება ყოველწლიურად ცხადდება ხელოვნების შემდეგი მიმართულებებით: რეწვა და ტრადიციული ხელოვნება, დიზაინი, კინო, გასტრონომია, ლიტერატურა, მედია ხელოვნება და მუსიკა. იუნესკოს შემოქმედებითი ქალაქების ქსელი შეიქმნა 2004 წელს და მის ძირითად მიზანს წარმოადგენს იმ ქალაქებს შორის თანამშრომლობის ხელშეწყობა, რომელთათვისაც შემოქმედება არის ურბანული მდგრადი განვითარების სტრატეგიული ფაქტორი.
გადაწყვეტილება მსოფლიო ქალაქების დღეზე, 31 ოქტომბერს, გახდა ცნობილი: იუნესკოს შემოქმედებითი ქალაქების ქსელს 55 ახალი ქალაქი შეემატა მთელი მსოფლიოს მასშტაბით და ქუთაისის მიენიჭა ,,ლიტერატურის ქალაქის“ სტატუსი (City of Literature). აღნიშნული განაცხადის ფარგლებში ქალაქს წარდგენილი აქვს 3 ძირითადი პროგრამული ინიციატივა. აქედან 2 უშუალოდ ლიტერატურის სფეროს ფუნდამენტურ განვითარებას ეხება, ხოლო მე-3 იუნესკოს შემოქმედებითი ქალაქების წევრობის რეგულაციებიდან გამომდინარე, საჭირო იყო კავშირში ყოფილიყო რომელიმე ერთ სხვა შემოქმედებით სექტორთან, ამ შემთხვევაში აქცენტი მედია ხელოვნებაზე გაკეთდა.
იუნესკოს შემოქმედებითი ქალაქების ქსელის (UCCN) წევრობა და ,,ლიტერატურის ქალაქის“ სტატუსის მოპოვება არის უდიდესი შანსი ქუთასისთვის მდიდარ ლიტერატურულ ტრადიციაზე დაყრდნობით შექმნას სრულიად ახალი კულტურული იდენტობა.

7. განხორციელებული პრაქტიკის/კონკრეტული ინიციატივის დეტალური აღწერა:

· პროექტის შინაარსი
ქალაქის ოთხწლიანი გეგმა აერთიანებს 3 ძირითად ინიციატივას, რომლებიც მოიცავს:
1.  ქუთაისის საერთაშორისო ლიტერატურული ფესტივალი: ქალაქი გეგმავს ამ ყოველწლიური ფესტივალის დაწყებას 2025 წლის გაზაფხულისთვის. მისი მიზანია ლიტერატურული პროცესების დაჩქარება, კულტურული მრავალფეროვნების ხელშეწყობა და ქალაქის კულტურული ლანდშაფტის ინტერნაციონალიზაცია. UCCN-ის წევრი ქალაქების წარმომადგენლების ჩართულობით, ფესტივალი ხელს შეუწყობს ცოდნის გაზიარებას და კულტურულ გაცვლას. პროგრამა მოიცავს საჯარო მოლაპარაკებებს, წიგნის ბაზრობას, თარგმანისა და დიგიტალიზაციის პროექტებს, ვორქშოფებს და ღონისძიებებს სხვადასხვა შემოქმედებითი სფეროდან ლიტერატურასთან ერთად. ფესტივალი გამოიყენებს არსებულ სივრცეებს მთელს ქალაქში, როგორიცაა მუზეუმები, გალერეები, საჯარო ბიბლიოთეკები, უნივერსიტეტები და დამოუკიდებელი კულტურული ადგილები.
2.  საგანმანათლებლო და პროექტების მხარდაჭერის პროგრამა: ადგილობრივი საჯარო ბიბლიოთეკების ქსელთან თანამშრომლობით, ქალაქი განახორციელებს პროგრამას განათლებისა და პროექტების მხარდასაჭერად. ქუთაისის საჯარო ბიბლიოთეკის მთავარი შენობა 2024 წლიდან იქნება აქტიური კულტურული დაწესებულება, რომელიც ხელს შეუწყობს ამ ინიციატივას. პროგრამა გულისხმობს ვორქშოფებსა და ტრენინგებს გამომცემლობებისთვის, მწერლების, რედაქტორებისა და მთარგმნელებისთვის. ვორქშოფების გასამართად მოწვეულნი იქნებიან ექსპერტები UCCN ქსელიდან. 
3.  სექტორთაშორისი თანამშრომლობა: ქალაქის მიზანია ხელი შეუწყოს თანამშრომლობას ლიტერატურასა და მედია ხელოვნებას შორის, მთავარი აქცენტით ციფრულ ჰუმანიტარულ მეცნიერებებზე, შემოქმედებით ინოვაციებსა და ლიტერატურულ მემკვიდრეობაზე. ამ ინიციატივაში ჩაერთვებიან ინსტიტუციები UCCN-ის წევრი ქალაქებიდან ლიტერატურისა და მედია ხელოვნების მიმართულებით,  ასევე ადგილობრივ უნივერსიტეტები, ციფრული განათლების ცენტრი, მუზეუმები და კულტურული ორგანიზაციები. თბილისი, რომელსაც აქვს UCCN წევრის სტატუსი მედია ხელოვნებაში, მოწვეული იქნება თანამშრომლობისა და ცოდნის გაზიარებისათვის, რათა ხელი შეუწყოს ქალაქებს შორის თანამშრომლობას ეროვნულ დონეზე. თბილისის მულტიფუნქციური ბიბლიოთეკებიდან მიღებული გამოცდილება გამოყენებულ იქნება ქუთაისის საჯარო ბიბლიოთეკების ქსელის აღორძინებაში. ინიციატივა ხელს შეუწყობს ერთობლივ პროექტებსა და ქალაქებს შორის თანამშრომლობას.


· აქტივობათა გეგმა/გრაფიკი:

	
პროექტის შესასრულებლად განსაზღვრული დროის პერიოდი
	
13.06.2023 – 16.11.2023
(2023-2027 წწ.)

	

შესასრულებელი სამუშაოების თანმიმდევრობა
	
1. ინფორმაციების მოძიება-შეგროვება
2. საკონკურსო განაცხადის მომზადება და გაგზავნა
3. იუნესკოს მიერ ლიტერატურის ქალაქის სტატუსი მინიჭების გამოცხადება
4. იუნესკოს შემოქმედებითი ქალაქების ქსელში გაწევრიანებისთვის საჭირო დოკუმენტაციის მომზადება და კავშირების დამყარება
5. 2024 წლის ბიუჯეტში თანხების განსაზღვრა/გამოყოფა
6. საგანმანათლებლო და შემოქმედებითი პროცესების ხელშეწყობის პროგრამაზე მუშაობა
7. ქუთაისის საერთაშორისო ლიტერატურული ფესტივალის ჩასატარებლად მოსამზადებელი სამუშაოების დაგეგმვა-კოორდინირება




· პროექტის განხორციელებისათვის მიღებული/გაფორმებული გადაწყვეტილებების, ან პროექტთან დაკავშირებული დოკუმენტების ჩამონათვალი:

1. ქალაქ ქუთაისის მუნიციპალიტეტის მერის ბრძანება Nბ44. 44231643 – 13/06/2023 ,,იუნესკოს პროგრამის ,,შემოქმედებითი ქალაქების ქსელში“ გაწევრიანებაზე განაცხადის შევსების მიზნით სამუშაო ჯგუფის შექმნის შესახებ“, 
2. განაცხადი ,,იუნესკოს პროგრამის ,,შემოქმედებითი ქალაქების ქსელში“ გაწევრიანებაზე, 
3. ქუთაისის კულტურის განვითარების სტრატეგია.

· ინფორმაცია მოქალაქეების, სხვადასხვა ორგანიზაციებისა და ინსტიტუციების ჩართულობის შესახებ:
პროექტის განხორციელებასა და მართვაში ჩართულნი იქნებიან ქალაქ ქუთაისის მუნიციპალიტეტის მერია, ა(ა)იპ ქუთაისის კულტურულ, სახელოვნებო, საგანმანათლებლო დაწესებულებათა გაერთიანება და ქუთაისის საჯარო ბიბლიოთეკა. ამ გაერთიანებას (კონსორციუმს) მხარს დაუჭერს კომიტეტი, რომელიც შედგება სხვადასხვა ორგანიზაციებისაგან, მათ შორის: საქართველოს კულტურის, სპორტისა და ახალგაზრდობის სამინისტრო, საქართველოს გამომცემელთა და წიგნის გამყიდველთა ასოციაცია, საერთაშორისო ფონდი ,,კეტტარი“, იმერეთის რეგიონული მწერალთა კავშირი, ლიტერატურის სარდაფი, შემოქმედებითი ქუთაისი, კომერციული გამომცემლები, ადგილობრივი უნივერსიტეტები, კერძო გამომცემლები და დამოუკიდებელი ლიტერატურის პროფესიონალები და კულტურის მოღვაწეები.
· ინფორმაცია იმ პარტნიორების შესახებ, ვინც ჩართულნი იყვნენ პროექტის დაგეგმვის, ან განხორციელების ეტაპზე: 
განაცხადის შემუშავებისთვის ქალაქ ქუთაისის მუნიციპალიტეტის მერის ბრძანების საფუძველზე შეიქმნა სამუშაო ჯგუფი და ჩართულნი იყვნენ: ქალაქ ქუთაისის მუნიციპალიტეტის მერიის ადმინისტრაციული სამსახური; კულტურის, სპორტის, განათლებისა და ახალგაზრდობის საქმეთა სამსახურის კულტურის განყოფილება; სტრატეგიული კომუნიკაციების განყოფილება; საგარეო ურთიერთობებისა და საერთაშორისო პროექტების განყოფილება; ა(ა)იპ ,,ქალაქ ქუთაისის კულტურულ, სახელოვნებო, საგანმანათლებლო დაწესებულებათა გაერთიანება“; ქუთაისის ცენტრალური არქივი; შპს ,,ქუთაისის დ. ნაზარიშვილის სახელობის საოჯახო მედიცინის რეგიონალური სასწავლო ცენტრი; აკაკი წერეთლის სახელმწიფო უნივერსიტეტი; გამომცემლობა ,,ხომლი ენი“; ,,ქრიეთივ ჯორჯია“; საერთაშორისო ფონდი ,,კეტტარი“, მოწვეული ექსპერტები, კულტურის მენეჯერები.


8. მიღწეული შედეგი და დადებითი გავლენა: 

ქუთაისი შეუერთდა იუნესკოს შემოქმედებითი ქალაქების ქსელს და მიენიჭა ,,ლიტერატურის ქალაქის“ სტატუსი. მომდევნო 4 წლის განმავლობაში, ქალაქის კულტურული დინამიკა ორიენტირებული იქნება ლიტერატურული პროცესებისა და სხვადასხვა ტიპის შემოქმედებითი თანამშრომლობების განვითარებაზე, სადაც საერთაშორისო გაცვლა და თანამშრომლობა გადამწყვეტ როლს შეასრულებს.
მსოფლიოს თითქმის 300 ქალაქი, რომლებიც ამჟამად ქმნიან ამ ქსელს, ერთად მუშაობენ საერთო მიზნის მისაღწევად: შემოქმედებითი და კულტურული ინდუსტრიების განთავსება მათი განვითარების გეგმებში ადგილობრივ დონეზე და აქტიური თანამშრომლობა საერთაშორისო დონეზე. აქედან გამომდინარე, წევრობა ავტომატურად გულისხმობს მჭიდრო საერთაშორისო კულტურულ გაცვლას ლიტერატურის მიმართულებით.
გარდა ამისა, აღნიშნული წევრობა კატალიზატორი იქნება ქალაქის ზოგადი სოციალური და ეკონომიკური გარემოს გაუმჯობესების თვალსაზრისით, ვინადან ამ მასშტაბის პროექტების განხორციელება პირდაპირ კავშირშია კულტურული ინსტიტუციების, და არა მხოლოდ, ინფრასტრუქტურის განვითარებასთან და უამრავი სამუშაო ადგილის შექმნასთან.

9. მიღებული გამოცდილება და გაკეთებული დასკვნები:

·   წარმატების განმსაზღვრელი ფაქტორები 

მიღწეული აღიარება საშულებას მისცემს ქალაქს წარმოაჩინოს ლიტერატურული პოტენციალი ადგილობრივ და საერთაშორისო დონეზე. აღნიშნული სტატუსის მოპოვების შედეგად დასახული სამომავლო გეგმები აუცილებლად შეუწყობს ხელს ქუთაისში ლიტერატურის მიმართულებით ინოვაციური პროექტების შემუშავებას, განხორციელებას და დანერგვას.  

· ინფორმაცია პრაქტიკის/ინიციატივის მდგრადობის შესახებ 

ა) პროექტის შედეგად მუნიციპალური სერვისის მიწოდებაში ასახული ცვლილება;
ქუთაისის საერთაშორისო ლიტერატურული ფესტივალი იქნება მასშტაბური შესაძლებლობა რეგიონში ლიტერატურის სფეროში მოღვაწე ორგანიზაციებისა და ინდივიდებისათვის ჩაერთონ საერთაშორისო პროცესებში და მიიღონ ახალი ცოდნა და გამოცდილება. 
ბ) პროექტის შედეგად ადგილობრივ ბუჯეტში ასახული ცვლილება;
ახალი სტატუსის მიღების შედეგად, ქალაქ ქუთაისის მუნიციპალიტეტის კულტურის 2024 წლის ბიუჯეტის პროგრამის ასიგნებათა ფარგლებში გამოყოფილია თანხები ძველი და ახალი ქვეპუნქტების დასაფინანსებლა/მხარდასაჭერად. ,,ქუთაისში გამომავალი ბეჭდური გამოცემების დაფინანსება (უქიმერიონი, მწვანეყვავილა, განთიადი)“, ,,ქუთაისის შესახებ 4 წიგნის გამოცემის დაფინანსება“ (ქუთაისის საპატიო მოქალაქეები“, ,,ქუთაისის ქუჩები“ ,,მემორიალური ქუთაისი“, ,,თვითმმართველობის 150 წელი“), ,,ქუთაისი - იუნესკოს შემოქმედებითი ქალაქების ქსელის წევრი ლიტერატურის მიმართულებით“ - ქვეპუნქტების ჯამური ღირებულება გახლავთ 225,300 ლარი. 
გ) მოსახლეობის მხარდაჭერა; 
იუნესკოს მიერ ქუთაისისადმი მინიჭებული სტატუსი ,,ლიტერატურის ქალაქი“ არ არის მხოლოდ მუნიციპალიტეტის პროექტი, იგი ეკუთვნის სრულიად ქალაქს და მხარს უნდა უჭერდნენ თავად ქალაქის მაცხოვრებლები. აღნიშნული მიზნის მისაღწევად საჭიროა საზოგადოების ცნობიერების ჩამოყალიბება და ამაღლება. პროექტის კომუნიკაციის და ცნობიერების ამაღლების სტრატეგია მოიცავს მრავალ საინფორმაციო გზას, რათა ფართო აუდიტორიისთვის იყოს ცნობილი ლიტერატურის ქალაქის სტატუსის მიღება ადგილობრივ, ეროვნულ და საერთაშორისო დონეზე: ინტენსიურ კომუნიკაციას დავამყარებთ სხვადასხვა აუდიტორიასთან შესაბამისი მედია არხების მეშვეობით, მათ შორის ეროვნული და კერძო მაუწყებლების სატელევიზიო გაშუქებით, სათემო რადიოსადგურებით და ტრადიციული გარე განლაგებისა და საჯარო სივრცეების ინსტალაციების დახმარებით; გამოვიყენებთ მონაწილე ორგანიზაციების სოციალური მედიის არხებს, ასევე პროექტის Facebook, Instagram, YouTube და სხვა სოციალური მედიის პლატფორმებს ონლაინ საზოგადოების ჩართულობისა და მობილიზებისთვის; შევქმნით შესაძლებლობებს მნიშვნელოვანი ურთიერთქმედებისთვის საინტერესო აქტივობებით, როგორიცაა თემატური დისკუსიები, სემინარები, ვებინარები, ვორქშოფები, კონფერენციები, გამოფენები და ფორუმები, რაც საშუალებას მისცემს დაინტერესებულ მხარეებს დაკავშირდნენ და ითანამშრომლონ ეფექტურად. მოსახლეობის არანაკლებ 60%-ს ექნება საშუალება სხვადასხვა არხებით იყოს ინფორმირებული მიმდინარე საქმიანობის შესახებ და, შესაბამისად, ჰქონდეს მაღალი მოტივაცია და შესაძლებლობა აქტიურად ჩაერთოს შეთავაზებული პროექტებში.
დ) შეტანილია თუ არა პროექტი მომავალი წლის ბიუჯეტში;

         2024 წლის ქუთაისის ბიუჯეტის პროექტში ასახულია ქვეპუნქტი ,,ქუთაისი - იუნესკოს შემოქმედებითი ქალაქების ქსელის წევრი ლიტერატურის მიმართულებით“ და გამოყოფილია 70000 ლარი. 

10. საკრებულოს როლი:

ქუთაისის მუნიციპალიტეტის კულტურის 2024 წლის ბიუჯეტის პროგრამა მხარდაჭერილია ქუთაისის საკრებულოს მიერ. 




11. პრატიკასთან/ინიციატივასთან ან ამავე საკითხთან დაკავშირებული,  სამომავლო გეგმების მოკლე  მიმოხილვა; 
ქსელში გაწევრიანების შემდეგ დაგეგმილია რამდენიმე საერთაშორისო შეხვედრა. იუნესკოს შემოქმედებითი ქალაქების ქსელი კონფერენცია ივლისში პორტუგალიაში, ბრაგაში, სადაც მოხდება იუნესკოს ყველა ახალ წევრ ქალაქთან გაცნობა/დაახლოება; ასევე ოქტომბერში გაიმართება შოტლანდიაში, ედინბურგში ლიტერატურის ქალაქების კონფერენცია, სადაც აღნიშნება ქსელში პირველი ლიტერატურის ქალაქის გაწევრიანებიდან 20 წლის იუბილე. შემდეგი თვეების სამოქმედო გეგმა და დეტალური ინფორმაციაც ამ კონფერენციაზე იქნება მოწოდებული. 
საგანმანათლებლო და შემოქმედებითი პროცესების ხელშეწყობის პროგრამები განხორციელდება 2024 წლიდან, რაც მოიცავს პროექტებისა და საგანმანათლებლო აქტივობების მთელ სპექტრს. ექსპერტები UCCN-ის წევრი ლიტერატურის ქალაქებიდან მოწვეულნი იქნებიან ვორქშოფებისა და სასწავლო პროგრამების განხორციელებისათვის. ქუთაისის საჯარო ბიბლიოთეკების ქსელი და ადგილობრივი კულტურული ორგანიზაციები უზრუნველყოფენ სასწავლო ღონისძებების ჩატარებას მწერლებისთვის, რედაქტორებისთვის, მთარგმნელებისთვის, ლიტერატურის პროფესიონალებისთვის. 
ჩატარდება მოსამზადებელი სამუშაოები ქუთაისის საერთაშორისო ლიტერატურული ფესტივალის ორგანიზებისთვის, რომელიც ქუთაისს ლიტერატურული პროცესის ეპიცენტრად აქცევს რეგიონის, ქვეყნის და საერთაშორისო მასშტაბით და უმასპინძლებს უამრავ შემოქმედსა და სფეროს პროფესიონალს. ქუთაისის საერთაშორისო ლიტერატურული ფესტივალი ხელს შეუწყობს საერთაშორისო თანამშრომლობას და კულტურულ გაცვლას ლიტერატურის სფეროში. მწერლების, გამომცემლების, მთარგმნელების და ლიტერატურული ორგანიზაციების გაერთიანებით, ფესტივალი შეეცდება გაამდიდროს მსოფლიო ლიტერატურული საზოგადოება და წარმოაჩინოს ქუთაისის ცოცხალი ლიტერატურული ტრადიციები.

12. საკონტაქტო ინფორმაცია: 

· განაცხადის შევსებაზე პასუხისმგებელი პირის მონაცემები:
იოსებ ხახალეიშვილი, ქალაქ ქუთაისის მუნიციპალიტეტის მერი; 599-91-21-91,
i.khakhaleishvili@kutaisi.gov.ge

· პროექტის საკონტაქტო პირების მონაცემები: 
ელეონორა გოგოლაშვილი - კულტურის, სპორტის, განათლებისა და ახალგაზრდობის საქმეთა სამსახურის კულტურის განყოფილების ხელმძღვანელი; 599-70-10-82, e.gogolashvili@kutaisi.gov.ge 
გიორგი სპანდერაშვილი - კურატორი, კულტურის მენეჯერი, 558-900-400.







13. თანდართული დოკუმენტების/მასალების სია 

     გთხოვთ, იხილოთ:

1. ქალაქ ქუთაისის მუნიციპალიტეტის მერის ბრძანება Nბ44. 44231643 – 13/06/2023 ,,იუნესკოს პროგრამის ,,შემოქმედებითი ქალაქების ქსელში“ გაწევრიანებაზე განაცხადის შევსების მიზნით სამუშაო ჯგუფის შექმნის შესახებ“
2. განაცხადი ,,იუნესკოს პროგრამის ,,შემოქმედებითი ქალაქების ქსელში“ გაწევრიანებაზე 
3. https://www.unesco.org/en/articles/55-new-cities-join-unesco-creative-cities-network-world-cities-day     იუნესკოს სტატია ახალი წევრების მიღებაზე
4. https://www.facebook.com/photo/?fbid=740699578102604&set=a.299362728902960 ქუთაისის მუნიციპალიტეტის მერიის ოფიციალური ფეისბუქის გვერდის პოსტი. 
5. https://www.facebook.com/photo/?fbid=648192717496754&set=a.230957325886964 საქართველოს კულტურის, სპორტისა და ახალგაზრდობის სამინისტროს ოფიციალური ფეისბუქის გვერდის პოსტი.
